
MOLTAÍ

Iarrann an Coiste um Thalmhaíocht agus um Fhorbairt Tuaithe ar an gCoiste um Fhorbairt 
Réigiúnach, mar an coiste atá freagrach, na moltaí seo a leanas a ionchorprú ina thairiscint i 
gcomhair rúin:

A. de bhrí go ndeirtear in Airteagal 174 den Chonradh ar Fheidhmiú an Aontais Eorpaigh 
nach mór don Aontas díriú ar éagothromaíochtaí idir leibhéil forbartha na réigiún 
éagsúil a laghdú, agus aird ar leith á tabhairt ar limistéir thuaithe a bhfuil dúshláin 
phráinneacha acu ó thaobh meath déimeagrafach agus aosú, lena ndéantar difear go 
háirithe do phobail feirmeoireachta an Aontais, mar aon le tréigean na tuaithe, easpa 
rochtana nó droch-rochtain ar bhonneagar agus seirbhísí poiblí agus príobháideacha, 
lena n-áirítear go háirithe naisc leathanbhanda ardluais, bonneagar digiteach, 
soghluaisteacht, cúram sláinte agus seirbhísí sóisialta, agus oideachas agus oiliúint, 
chomh maith le hioncam íseal agus níos lú deiseanna fostaíochta agus na costais 
mhéadaitheacha a bhaineann le feirm a reáchtáil;

B. de bhrí go bhfuil ról ríthábhachtach ag mná san fhorbairt tuaithe agus i gcreatlach 
shóisialta na gceantar tuaithe, iad ag cothabháil agus ag feabhsú slite beatha tuaithe agus 
ag neartú na bpobal tuaithe, agus nach mór a mheas gur tiomántóirí de chuid na 
forbartha inbhuanaithe iad; de bhrí nach léirítear go leordhóthanach an rannchuidiú 
suntasach a dhéanann mná leis an bhforbairt áitiúil agus tuaithe ina rannpháirtíocht sna 
próisis chinnteoireachta chomhfhreagracha, ós rud é gur minic a bhíonn mná i gceantair 
thuaithe faoi ghannionadaíocht i gcomhlachtaí cinnteoireachta;

C. de bhrí, de dheasca éifeachtaí phaindéim COVID-19, na géarchéime fuinnimh agus 
fhogha míleata na Rúise faoin Úcráin, gur cuireadh le deacrachtaí tábhachtacha i 
bhfeidhmiú cuí an tslabhra agraibhia ina iomláine, atá ar cheann de phríomhthiomántóirí 
na forbartha tuaithe; de bhrí go bhfuil an t-ardú ar phraghsanna fuinnimh agus ar an 
mboilsciú ar fud na hEorpa ag bualadh na gceantar tuaithe go han-dian, go háirithe 
réigiúin a bhfuil sainiúlachtaí geografacha le sonrú orthu agus na réigiúin is forimeallaí, 
mar a bhfuil sé fíordheacair cuspóirí an bheartais chomhtháthaithe a bhaint amach;

D. de bhrí go gcuireann an t-aistriú digiteach agus an t-aistriú glas, má chuirtear chun 
feidhme go cothrom iad agus mura bhfágtar aon duine ar lár dá gcionn, deiseanna ar fáil 
do cheantair thuaithe a bheidh níos láidre, nasctha, athléimneach, nuálach agus rathúil i 
bhfad na haimsire; de bhrí gur réamhchoinníoll é bonneagar digiteach atá cothrom le 
dáta le haghaidh réitigh feirmeoireachta dhigiteacha agus chliste agus, dá bhrí sin, le go 
n-éireoidh leis an aistriú glas, agus iad freisin ina n-eochairchumasóir le haghaidh 
fiontair bheaga agus mheánmhéide (FBManna) iomaíocha i gceantair thuaithe; de bhrí 
go bhfuil ról thar a bheith tábhachtach ag FBManna i gceantair thuaithe mar fhostóirí, 
mar éascaitheoirí maidir le héagsúlú ioncaim feirme agus mar urraitheoirí an tsaoil 
shóisialta agus chultúrtha, agus dá bhrí sin go gcuidíonn siad le ceantair thuaithe a chur i 
riocht níos tarraingtí do dhaoine óga; de bhrí, áfach, in ainneoin feabhsuithe a rinneadh 
le déanaí ar nascacht leathanbhanda ardluais, nach bhfuil rochtain ach ag 59 % de na 
teaghlaigh i réigiúin thuaithe ar leathanbhanda, i gcomparáid le 87 % de na teaghlaigh 
san Aontas trí chéile;

E. de bhrí go n-éilítear le clár oibre Críochach Eorpach 2030 go ndéanfar gné chríochach 
na mbeartas earnálach a neartú ar gach leibhéal rialachais;

F. de bhrí go ndealraíonn sé, i réigiúin agus aonaid riaracháin ina gcuirtear LEADER chun 
feidhme, go gcabhraíonn bainisteoir éigeantach de chuid an Ghrúpa Gníomhaíochta 
Áitiúil (LAG) le feidhmíocht agus ionsú an chistithe réigiúnaigh agus na forbartha 
réigiúnaí a fheabhsú; de bhrí go dtugtar tús áite do limistéir uirbeacha sa bheartas 
comhtháthaithe; de bhrí, thairis sin, go bhfuil a lán infheistíochtaí i gceantair thuaithe 
nach mbaineann go díreach leis an talmhaíocht, amhail tógáil bóithre poiblí, 
infheistíochtaí i gcórais séarachais, bunú gnólachtaí neamhthalmhaíochta, etc., atá á 
maoiniú den chuid is mó leis an gCiste Eorpach Talmhaíochta um Fhorbairt Tuaithe 
(CETFT) seachas leis an gCiste Comhtháthaithe;

G. de bhrí gur cheart do cheantair thuaithe a bheith ina n-áiteanna tarraingteacha chun gnó 
a dhéanamh iontu agus gur cheart ról lárnach a bheith acu ó thaobh slándáil bia an 
Aontais a áirithiú; de bhrí go bhfuil sé d’aidhm ag an bhFís fhadtéarmach do Cheantair 
Thuaithe an Aontais1 feabhas a chur ar an gcáilíocht saoil faoin tuath, forbairt 
chríochach chothromaithe a bhaint amach agus fás eacnamaíoch a spreagadh i gceantair 
thuaithe; de bhrí gur minic a bhíonn ról agus tábhacht na gceantar tuaithe faoi 
thearcmheas, nach dtugtar luach saothair leordhóthanach dóibh nó nach ndéantar iad a 
chistiú;

H. de bhrí go n-éilíonn ilchineálacht cheantair thuaithe an Aontais freagairtí agus réitigh a 
dheartar go háitiúil agus a chomhfhreagraíonn do riachtanais agus féidearthachtaí 
sonracha gach críche, agus gur cheart, le straitéisí, díriú ar limistéir thuaithe de réir a 
saintréithe aonair agus i ndáil lena dtimpeallacht, agus úsáid á baint, i measc uirlisí eile, 
as an sásra um promhadh leas na tuaithe;

I. de bhrí go bhfuil pobail tuaithe neamhchosanta ar dhamáiste níos mó ón athrú aeráide, 
ar theagmhais dhíobhálacha aeráide níos minice amhail stoirmeacha, tuilte agus 
triomaigh, agus ar iarmhairtí chailliúint na bithéagsúlachta, agus go mbíonn costais níos 
mó a bhaineann leis an aistriú aeráide orthu;

J. de bhrí go mbíonn de thoradh ar fheirmeoireacht inbhuanaithe agus ar bhainistiú 
foraoiseachta, lena n-áirítear inbhuanaitheacht chomhshaoil, eacnamaíoch agus 
shóisialta, go gcuirtear obair chuibhiúil agus slite beatha cuibhiúla ar fáil, go gcosnaítear 
córais éiceolaíocha agus an bhithéagsúlacht, agus go bhfeabhsaítear freisin an 
athléimneacht aeráide agus riosca;

1. á mheabhrú go bhfuil ról speisialta ag feirmeacha beaga agus meánmhéide agus ag 
feirmeacha teaghlaigh i gcóras talmhaíochta an Aontais agus go bhfuil siad fíor-
riachtanach chun slándáil an tsoláthair bia agus seirbhísí éiceachórais a áirithiú do 
shaoránaigh na hEorpa; á chur i bhfáth go bhfuil tionchar dearfach ag feirmeacha beaga 
agus meánmhéide agus ag feirmeacha teaghlaigh agus ag FBManna ar chomhtháthú 
sóisialta sna réimsí sin, ag tabhairt deiseanna fostaíochta agus ag cuidiú le pobail áitiúla 

1 Teachtaireacht ón gCoimisiún an 30 Meitheamh 2021 dar teideal A long-term Vision for the EU's Rural Areas 
– Towards stronger, connected, resilient and prosperous rural areas by 2040 [Fís fhadtéarmach do cheantair 
thuaithe an Aontais Eorpaigh – I dtreo ceantair thuaithe a bheidh níos láidre, nasctha, athléimneach agus rathúil 
faoi 2040] (COM(2021)0345).

a choimeád;

2. á chur i bhfáth go bhfuil ioncam agus cáilíocht saoil atá cothrom agus díniteach do 
shaoránaigh agus dá dteaghlaigh i gceantair thuaithe fíor-riachtanach chun dul chun 
cinn sóisialta agus forbairt rathúil chríochach agus áitiúil a áirithiú; á áitiú gur gá dálaí 
maithe oibre agus maireachtála agus cosaint shóisialta a áirithiú, go háirithe d’oibrithe 
feirme óga agus d’oibrithe imirceacha i réigiúin an Aontais;

3. á chur i bhfáth a thábhachtaí atá sé feabhas a chur ar chomhleanúnachas na mbeartas 
agus promhadh leas na tuaithe a dhéanamh ar thionscnaimh um fhorbairt chríochach 
chomhtháite an Aontais amach anseo agus ar thionscnaimh ábhartha eile chun measúnú 
a dhéanamh ar chomhleanúnachas agus ar chomhlántacht bheartais an Aontais agus ar 
an tionchar a d’fhéadfadh a bheith acu ar na limistéir thuaithe, agus ar an gcaoi sin 
teacht roimh dhídhaonrú na tuaithe go héifeachtach agus athnuachan ó ghlúin go glúin, 
rochtain chomhionann ar sheirbhísí fíor-riachtanacha ardcháilíochta agus cruthú post i 
limistéir thuaithe a éascú; á chur i bhfáth a thábhachtaí atá an sásra um promhadh leas 
na tuaithe freisin nuair a dhéanann na Ballstáit measúnú ar thionchar na reachtaíochta 
atá beartaithe i gceantair thuaithe; á chur i bhfios go láidir a thábhachtaí atá sé go 
mbeadh na húdaráis áitiúla agus réigiúnacha rannpháirteach i sainiú agus i gcur chun 
feidhme sásraí um promhadh leas na tuaithe, agus i rialachas na sásraí sin ar an leibhéal 
Eorpach agus ar an leibhéal náisiúnta araon, chun an t-eisiamh sóisialta a bhaineann le 
hiompar a chomhrac agus chun feabhas a chur ar inrochtaineacht chríochach na 
limistéar lena mbaineann chun feabhas a chur ar an gcomhar trasteorann agus tuaithe-
uirbeach, ar rochtain ar idirlíon leathanbhanda agus ar sheirbhísí leordhóthanacha, go 
háirithe sláinte agus oideachas, chomh maith le héagsúlú an gheilleagair tuaithe agus 
athbheochan na limistéar tuaithe, ag méadú tharraingteacht na limistéar sin agus ag 
áirithiú todhchaí inbhuanaithe do na pobail sin;

4. á chur in iúl gur geal léi an togra ó Choiste Eacnamaíoch agus Sóisialta na hEorpa 
maidir le cur chun cinn Cairte uile-Eorpaí um chearta agus freagrachtaí 
tuaithe/uirbeacha; á chur in iúl go bhfuil sí suite de freisin go bhfuil gá le tuilleadh 
comhair le limistéir uirbeacha chun a áirithiú nach bhfágfar aon limistéar ná saoránach 
‘ar an trá fholamh’ san aistriú cóir chuig Aontas Eorpach a bheidh aeráidneodrach, 
inbhuanaithe agus rathúil, lena bhféachfar le tiomantas tuaithe agus uirbeach a bhaint 
amach do chur chuige cothrom agus lena léireofar an breisluach a bhaineann le 
heagraíochtaí tuaithe agus eagraíochtaí uirbeacha a bheith ag obair le chéile;

5. á chur in iúl gur geal léi an dlús atá curtha leis an gclaochlú digiteach in earnáil na 
talmhaíochta agus i gceantair thuaithe; ag tarraingt aird ar eisiamh na bhfeirmeacha 
beaga agus na réigiún is forimeallaí ó na forbairtí sin, agus á chur i bhfios gur gá bearta 
a dhéanamh chun a áirithiú go rachaidh an claochlú digiteach chun tairbhe freisin do 
chách; ag tabhairt dá haire go háirithe gur gá bainistiú a dhéanamh ar na rioscaí a 
bhaineann le spleáchas agus le rófhéichiúnas na bhfeirmeoirí beaga;

6. ag cur béim ar an bhfíoras gur cheart go mbeadh comhréiteach idir cuspóirí comhshaoil, 
eacnamaíocha agus sóisialta, atá ríthábhachtach do dhea-bhail na nglúnta atá ann faoi 
láthair agus na nglúnta atá le teacht, i gceist i gcónaí nuair a bhíonn cuspóirí an 
bheartais comhtháthaithe le baint amach i gceantair thuaithe;

7. á athdhearbhú gur gá an fhís fhadtéarmach do limistéir thuaithe an Aontais a 
chomhtháthú go hiomlán sa chreat airgeadais ilbhliantúil agus sa chomhbheartas 
talmhaíochta (CBT) atá ann faoi láthair agus a bheidh ann amach anseo, lena n-
áiritheofar cistiú leormhaith, gan dochar do cheannteidil bhuiséid eile CBT, chun 
tacaíocht chomhlántach agus chomhleanúnach a áirithiú do limistéir thuaithe ar gach 
leibhéal den fhorbairt chríochach; á chur i bhfios go láidir gur gá comhar méadaithe a 
áirithiú idir na húdaráis áitiúla, na húdaráis náisiúnta agus na húdaráis Eorpacha nuair a 
bhíonn beartas talmhaíochta á fhorbairt agus á chur chun feidhme acu ionas go ndéanfar 
ilchineálacht cheantair thuaithe na hEorpa, chomh maith leis na héagothromaíochtaí idir 
leibhéil a bhforbartha, a chur san áireamh;

8. á iarraidh go n-áireofaí cuspóirí Chlár Oibre Críochach 2030 (TA2020) in ionstraimí 
reachtacha agus i gcláir oibríochtúla chistí an bheartais comhtháthaithe; á chur in iúl gur 
geal léi gníomhaíochtaí píolótacha TA2030 a forbraíodh agus á iarraidh ar na Ballstáit 
agus ar an gCoimisiún leanúint d’infheistíocht a dhéanamh sna gníomhaíochtaí sin agus 
iad a chomhordú le tionscnaimh atá nasctha leis an mbeartas comhtháthaithe agus leis 
an bhforbairt tuaithe;

9. á chur i bhfios go láidir gur gá forbairt níos cothroime ar réigiúin an Aontais a áirithiú 
trína áirithiú go ndáiltear cistí an Aontais ar bhealach níos fearr, lena n-áirítear tacaíocht 
ó CBT laistigh de na Ballstáit agus eatarthu; ag cur béim ar an bhfíoras nach féidir 
forbairt chríochach inbhuanaithe agus fhadtéarmach a bhaint amach má leithdháiltear 
tacaíocht ar réigiúin éagsúla de réir sonraí stairiúla;

10. á thabhairt chun suntais go bhfuil ról ag an talmhaíocht i dtabhairt i gcrích chuspóirí an 
Aontais i dtaobh slándáil bia, fás inbhuanaithe, ionchuimsiú sóisialta agus an t-athrú 
aeráide a chomhrac, agus í ag cuidiú freisin le táirgeadh na talmhaíochta a éagsúlú, leis 
an mbithéagsúlacht a chaomhnú agus le geilleagair áitiúla a fhorbairt;

11. á iarraidh ar an gCoimisiún ionstraimí cur chun feidhme díreacha a chur ar fáil do 
TA2030;

12. á chur i bhfios go láidir go bhfuil sé d’acmhainneacht ag an modh forbartha áitiúil faoi 
stiúir an phobail (CLLD)2 pobail áitiúla a rannpháirtiú i ngrúpaí gníomhaíochta áitiúla 
chun straitéisí forbartha áitiúla spriocdhírithe a ullmhú agus a chur chun feidhme, chun 
geilleagair thuaithe áitiúla bheo a choinneáil agus a athneartú, agus gur gá leibhéal 
leordhóthanach cistiúcháin a choinneáil le haghaidh LEADER; á iarraidh ar na Ballstáit 
leas iomlán a bhaint as acmhainneachtaí LEADER ó thaobh réitigh a fhorbairt chun 
aghaidh a thabhairt ar dhúshláin eacnamaíocha, shóisialta agus forbartha sna ceantair 
thuaithe ar fud an Aontais; á iarraidh ar na Ballstáit tacú le CLLD, lena n-áirítear 
LEADER, rannpháirtíocht in LAGanna a spreagadh agus a n-uathriail éifeachtach a 
áirithiú ó thaobh comhdhéanaimh agus cinnteoireachta de; á mheas go mbeadh de 
thoradh ar fhorbairt bhreise an mhodha forbartha agus na n-uirlisí cistiúcháin CLLD go 
gcuirfí le straitéisí comhtháite níos láidre agus le forbairt chríochach níos inbhuanaithe 
agus níos athléimní; á chur i bhfáth, i ndáil leis an méid sin, gur gá cúnamh a chur in 
áirithe go fóinteach do CLLD faoi gach ciste ábhartha ar leibhéal an Aontais, amhail 
mar a dhéantar in CETFT;

2 https://ec.europa.eu/enrd/leader-clld/leader-toolkit/leaderclld-explained_en.html.

13. á iarraidh ar an gCoimisiún úsáid a bhaint as torthaí thuarascáil mheastóireachta 2024 
don chlárthréimhse 2014-2020, agus na torthaí agus an taithí a fuarthas de bharr chur 
chun feidhme CETFT LEADER, chun tacú le cláir don tréimhse 2021-2027; á iarraidh 
ar an gCoimisiún, agus é ag ullmhú don chlárthréimhse nua, a mhachnamh a dhéanamh 
ar bhearta maoiniúcháin a sholáthar i gclár LEADER lena spreagfaí athnuachan ó ghlúin 
go glúin sna ceantair thuaithe;

14. á chur i bhfáth, mar sin féin, gur cheart don Choimisiún meastóireacht leanúnach a 
dhéanamh ar chostais agus tairbhí LEADER chun a áirithiú go laghdófar a mhéid is 
féidir an riosca a bhaineann le mí-úsáid fhéideartha cistí dáilte, agus a áirithiú ag an am 
céanna go mbeidh de thoradh ar an gclár go n-éascófar an rannpháirtíocht áitiúil go 
héifeachtach agus á chur i bhfáth nach mór do na ceanglais riaracháin a bheith ag teacht 
le méid agus struchtúr an phobail áitiúil chun a áirithiú nach mbeidh de thoradh orthu go 
gcruthófar bacainní inseachanta ar thionscnaimh nua;

15. á iarraidh ar an gCoimisiún feabhas a chur ar an dlúthchomhar agus ar an úsáid 
chomhtháite idir ionstraimí cistiúcháin an Aontais amhail na Cistí Comhtháthaithe, 
CETFT, CBT agus ionstraim théarnaimh NextGenerationEU, chomh maith le 
hionstraimí náisiúnta, chun straitéisí forbartha áitiúla a thabhairt i gcrích agus chun 
tionchar agus éifeachtúlacht na n-infheistíochtaí san fhorbairt tuaithe a uasmhéadú; á 
chur i bhfios a thábhachtaí atá sé úsáid cur chuige ilchiste a éascú agus a chur chun cinn 
chun tacú le cur chun feidhme tionscadal comhtháite le haghaidh forbairt tuaithe atá 
ionchuimsitheach agus inbhuanaithe;

16. á iarraidh ar na Ballstáit úsáid éifeachtach a bhaint as na deiseanna éagsúla cistiúcháin, 
d’fhonn ionchais FBManna a fheabhsú freisin, i bhfianaise an róil thábhachtaigh atá acu 
maidir le fostaíocht a ghiniúint i gceantair thuaithe, agus á iarraidh ar an gCoimisiún 
faireachán agus measúnú a dhéanamh i dtaobh an éiríonn lena thacaíocht na ceantair 
thuaithe a shroicheadh agus an dtéann sí chun tairbhe dá bpobail; á iarraidh go ndéanfaí 
comhpháirtíochtaí a fhorbairt i ngach gníomhaíocht eacnamaíoch sna ceantair thuaithe, 
idir gnólachtaí i ngach earnáil, údaráis áitiúla, taighdeoirí agus seirbhísí atá bunaithe ar 
an nuálaíocht, ar chomhroinnt eolais agus ar chomhar;

17. ag tabhairt dá haire gur dúshlán ar leith don bheartas comhtháthaithe agus don 
dlúthpháirtíocht Eorpach í an éagobhsaíocht sna margaí talmhaíochta san Aontas agus 
ar fud an domhain de dheasca ionsaí na Rúise ar an Úcráin, ós rud é go bhfuil earnáil na 
feirmeoireachta á díchobhsú agus go bhfuil an baol ann go mbeidh marbh-bhoilsciú 
eacnamaíoch forleathan ann, a mbeidh de thoradh air go ngéarófar tuilleadh na 
héagothromaíochtaí saibhris atá ann faoi láthair idir tíortha agus réigiúin éagsúla an 
Aontais;

18. ag cur béim ar an ról atá ag ríomhsheirbhísí, réitigh seirbhíse móibílí, comhpháirtíochtaí 
príobháideacha poiblí, fiontair shóisialta, tionscail an chultúir agus na cruthaitheachta, 
inrochtaineacht an oideachais agus an chúraim sláinte; chomh maith le 
comharchumainn, cuidiú leis na seirbhísí is gá a chur ar fáil do cheantair thuaithe agus 
gníomhú mar eochairthoisc don fhorbairt shocheacnamaíoch tuaithe;

19. ag tarraingt aird ar an ngá atá ann go gcuirfí san áireamh freisin forbairt earnálacha 
eacnamaíocha eile, amhail an agrathurasóireacht agus an turasóireacht chultúir, sna 

réigiúin tuaithe san Eoraip, chun na ceantair thuaithe a athbheochan;

20. á iarraidh go gcuirfí feabhas ar sheirbhísí agus bonneagar iompair phoiblí inacmhainne 
amhail iarnróid, bóithre agus stáisiúin luchtaithe agus athbhreoslaithe sna ceantair 
thuaithe chun tacú le réitigh leictrea-shoghluaisteachta chun an bhearna dhigiteach agus 
iompair idir na limistéir uirbeacha agus na limistéir thuaithe a chomhrac; á chur i bhfios, 
dá bhrí sin, gur den fhíor-riachtanas é go soláthrófaí an cistiú is gá chun idirbhealaí 
iompair a fhorbairt agus a chothabháil, mar go bhféadfadh sé sin an ghlúin is sine a 
spreagadh chun fanacht sa talmhaíocht ar feadh seal níos faide agus daoine óga a 
mhealladh ó ionaid réigiúnacha chun bheith ag obair faoin tuath;

21. ag tarraingt aird ar an gcoinbhleacht leasa leanúnach atá ar siúl i roinnt limistéir thuaithe 
agus fho-uirbeacha idir maoiniú an bheartais comhtháthaithe agus cuspóirí an bheartais 
talmhaíochta, agus á iarraidh ar an gCoimisiún idirdhealú iomchuí a dhéanamh, i 
gcomhréir leis an gConradh, idir cistiú do limistéir thuaithe faoi CBT agus faoin 
mbeartas comhtháthaithe, agus cuspóirí an dá bheartas sin mar a leagtar síos in 
Airteagail 39 agus 174 den Chonradh á gcur san áireamh;

22. á iarraidh go gcuirfí feabhas ar leibhéal na scileanna digiteacha agus ar infhaighteacht 
agus inacmhainneacht bonneagair dhigitigh leormhaith, agus ar na hacmhainneachtaí 
chun teicneolaíochtaí digiteacha, amhail ardáin seirbhíse digití, a chur in úsáid go 
héifeachtach sna ceantair thuaithe;

23. á chur i bhfáth gur féidir le mná i gceantair thuaithe a bheith ina ngníomhaithe don athrú 
i dtreo cuspóirí TA2030 a bhaint amach, ag rannchuidiú le hEoraip chóir ghlas a 
chuireann ionchais don todhchaí ar fáil, a chosnaíonn slite beatha coiteanna agus a 
mhúnlaíonn aistriú na sochaí chuig talmhaíocht inbhuanaithe; á chur i bhfios a 
thábhachtaí atá sé timpeallacht chumasúcháin a chruthú d’fhiontraithe ban i gceantair 
thuaithe, lena n-áirítear gnéithe dlíthiúla agus beartais, chun rochtain níos fearr ar 
fhaisnéis, ar eolas agus ar scileanna a áirithiú, agus chun rochtain ar acmhainní 
airgeadais a éascú ionas go gcruthaítear breis post sna ceantair thuaithe; ag iarraidh ar 
an gCoimisiún agus ar na Ballstáit gníomhaíocht a dhéanamh chun bearta a fhorbairt 
agus a chur chun feidhme chun éagothromaíocht idir na hinscní a chomhrac; á 
mheabhrú gurb amhlaidh, i gCreat an Bheartais Chomhtháthaithe, 2021-2027, a 
chaithfear comhionannas inscne agus gné na hinscne a chur san áireamh agus a chur 
chun cinn ag gach céim den phróiseas a bhaineann le cláir chomhtháthaithe a ullmhú, a 
chur chun feidhme, le faireachán a dhéanamh orthu agus le meastóireacht a dhéanamh 
orthu;

24. á chur in iúl go bhfuil sí suite de go bhfuil de thoradh ar an easpa leanúnach ailíniú 
inmheánach agus seachtrach maidir le híocaíochtaí díreacha CBT go bhfuil dochar á 
dhéanamh do chuspóirí fadtéarmacha an bheartais comhtháthaithe, sna réimsí is boichte 
agus is lú forbairt go háirithe;

25. á athdhearbhú gur gá beartas an Aontais maidir le maolú agus oiriúnú don athrú aeráide 
a neartú go práinneach, agus i bhfianaise na dtreochtaí méadaitheacha teagmhas 
adhaimsire san Aontas le blianta beaga anuas agus le míonna anuas; á thabhairt chun 
suntais, sa chomhthéacs sin, gur gá dlús a chur le leibhéal uaillmhéine agus cainníocht 
na dtionscadal píolótach atá ann faoi láthair agus a bheidh ann amach anseo laistigh den 

chuspóir ‘Eoraip níos glaise’ agus a chéad tosaíocht ‘Comhshaol níos sláintiúla’;

26. á iarraidh go ndéanfaí iarracht níos mó chun cur ar chumas cónaitheoirí faoin tuath páirt 
ghníomhach a ghlacadh i bpróisis bheartais agus chinnteoireachta, lena mbeadh baint ag 
raon leathan geallsealbhóirí ar gach leibhéal rialachais chun réitigh agus infheistíochtaí 
beartais atá saincheaptha, áitbhunaithe agus comhtháite a fhorbairt;

27. ag tabhairt dá haire go bhfuil méadú ag teacht ar feadh an ama ar an líon daoine a 
thograíonn maireachtáil i gcathracha agus oibriú i gceantair thuaithe; á iarraidh ar an 
gCoimisiún cláir a cheapadh lena gcuirfear gach críoch san áireamh, lena n-áirítear 
limistéir uirbeacha, limistéir uirbeacha agus limistéir fheidhmiúla; ag spreagadh an 
Choimisiúin chun LEADER a dhearadh sa chaoi gur féidir le cathracha beaga é a úsáid;

28. ag cur béim ar an ról eacnamaíoch fíor-riachtanach atá ag an talmhaíocht, ag an 
bhforaoiseacht agus ag an iascaireacht; á iarraidh go ndéanfar tuilleadh forbartha ar 
shlabhraí gairide soláthair, ar scéimeanna cáilíochta, ar eagraíochtaí táirgeoirí agus ar 
chomharchumainn a rannchuidíonn le neartú inbhuanaitheacht tháirgeadh bia na 
hEorpa;

29. ag cur béim ar an bhfíoras go bhfuil an athnuachan ó ghlúin go glúin ríthábhachtach 
d’inbhuanaitheacht shóisialta, eacnamaíoch agus chomhshaoil na limistéar tuaithe agus 
do neamhspleáchas bia an Aontais agus do thodhchaí na talmhaíochta, agus nach mór, 
dá bhrí sin, í a bheith ina hardtosaíocht i gcónaí i bpleananna agus i straitéisí don 
fhorbairt chríochach; á chur i bhfáth gur gá riachtanais na ngabháltas beag agus 
meánmhéide feirme a chur san áireamh, agus díriú ar fheirmeoirí óga go háirithe a 
mhealladh, ar theacht roimh thréigean na talún, agus ar éascaíocht a dhéanamh do 
rochtain ar thalamh agus do rochtain ar chreidmheas;

30. á chur i bhfáth a thábhachtaí atá prionsabail an gheilleagair chiorclaigh agus an 
bhithgheilleagair, chomh maith lena gcur i bhfeidhm laistigh d’earnáil na talmhaíochta, 
chun rannchuidiú le tabhairt i gcrích na gcuspóirí a leagtar amach sa Chomhaontú Glas 
don Eoraip; ag moladh go gcuirfí feabhas ar thuiscint agus ar chur chun feidhme 
phrionsabail an gheilleagair chiorclaigh agus an bhithgheilleagair laistigh de chóras 
talmhaíochta agus bia na hEorpa.

IARSCRÍBHINN: EINTITIS NÓ DAOINE
ÓNA BHFUAIR AN RAPÓIRTÉIR DON TUAIRIM IONCHUR

Dearbhaíonn an rapóirtéir, Asim Ademov, ina cháil mar rapóirtéir, faoina 
fhreagracht eisiach nach bhfuair sé ionchur ó aon eintiteas ná ó aon duine atá le lua san
Iarscríbhinn seo de bhun Airteagal 8 d’Iarscríbhinn I a ghabhann leis na Rialacha Nós 

Imeachta. 

